PAS DI NEGERI JOHOR 2004-2018: PRESTASI, ISU DAN CABARAN

MUHAMAD HELMY BIN SABTU

Tesis ini dikemukakan sebagai
memenuhi syarat penganugerahan

ljazah Doktor Falsafah

Pusat Pengajian Umum dan Kokurikulum

Universiti Tun Hussein Onn Malaysia

JANUARI 2023



DEDIKASI

Dengan nama Allah yang Maha Pemurah lagi Maha Penyayang. Segala puji bagi
Allah, Rabb semesta alam. Selawat dan salam ke atas junjungan besar Nabi
Muhammad SAW, contoh dan ikutan sepanjang zaman. Saya memanjatkan setinggi-
tinggi kesyukuran ke hadrat Allah SWT, Tuhan yang menaungi segala kerajaan dan
kekuasaan, Tuhan yang memiliki seluruh ilmu dan kebijaksanaan, Tuhan yang
mengurniakan ilham dan kekuatan, kerana dengan keizinan-Nya jua penyelidikan ini

berjaya diselesaikan.

Sungguh perjalanan ini benar-benar terasa panjang. Perjalanan ini banyak mengajar
erti kerendahan hati serta memanusiakan. Kadangkala berasa lelah dan ingin mengalah
di pertengahan jalan. Namun saya bersyukur kerana dikelilingi oleh insan-insan yang
sentiasa menguatkan serta mendoakan. Saya tujukan penghargaan ini khusus kepada
kedua ayahanda dan bonda yang tersayang, ‘Aisah binti A. Hamid serta Sabtu bin
Biran di atas titipan doa, sokongan dan bantuan yang tidak putus-putus dari kalian.
Moga Allah SWT berikan syurga sebagai ganjaran. Begitu juga buat adik-adik, Nur

Amirah dan Muhamad Hazig, semoga kalian sentiasa sukses dalam kehidupan.

Jutaan apresiasi saya ucapkan pada penyelia kajian, Profesor Madya Dr. Khairul
Azman bin Mohamad Suhaimy dan Dr. Shah Rul Anuar bin Nordin di atas segala
tunjuk ajar, dorongan dan kesabaran yang ditunjukkan sepanjang proses penyeliaan.
Begitu juga buat semua pensyarah dan guru di Pusat Pengajian Umum dan
Kokurikulum, UTHM, Pusat Pengajian Sejarah, Politik dan Strategi, UKM, SMK Tun
Ismail serta SK Pintas Puding di atas segala ilmu yang telah dicurahkan. Terima kasih

yang tidak terhingga juga pada pihak UTHM melalui Skim Tenaga Akademik Baru,



STAB dan Kementerian Pengajian Tinggi melalui Skim Latihan Akademik
Bumiputera, SLAB di atas penajaan yang telah diberikan.

Tidak dilupakan kepada semua pihak yang terlibat secara langsung mahupun tidak
langsung dalam kajian ini, terutamanya Badan Perhubungan PAS Negeri Johor melalui
Ustaz Abdullah Husin dan Encik Ahmad Johari, Pejabat Pilihan Raya Negeri Johor
melalui Encik Asmuni Ahmad, badan penyelidikan llham Centre melalui Encik Mohd
Jalaluddin, parti AMANAH melalui Saudara Hasbie Muda, kesemua informan utama
yang sudi untuk ditemu bual serta barisan pakar bidang yang melakukan pengesahan.
Jazakumullahu khairan kathiran di atas kerjasama baik yang telah dihulurkan. Begitu
juga buat rakan-rakan seperjuangan Nurul Aimi binti Razali serta GENERIC UTHM

yang sentiasa memberi bantuan dan tauladan.

Akhirulkalam, semoga kajian ini dapat memberikan manfaat kepada pembaca dan
seluruh masyarakat di luar sana. Sesungguhnya yang baik dan berguna itu datang dari
Allah SWT, manakala yang buruk dan lemah itu datang dari kekurangan diri saya
sendiri. Semoga Allah SWT memberkati setiap bait perkataan yang telah dicurahkan.

Insya-Allah.

Muhamad Helmy bin Sabtu

1 Ogos 2022M / 4 Muharam 1444H
Taman Manis, 86400 Parit Raja,
Batu Pahat, Johor Darul Ta’zim



ABSTRAK

PAS merupakan sebuah parti politik yang berpengalaman luas dan berpengaruh di
Malaysia. Namun begitu, kedudukan PAS di beberapa buah negeri termasuk Johor
menunjukkan aliran yang tidak menentu. Meskipun telah bertapak di negeri Johor
sejak tahun 1954, pencapaian PAS di negeri ini tidak begitu memberangsangkan.
Selepas menunjukkan trend peningkatan yang konsisten pada PRU-12 dan PRU-13,
prestasi PAS kembali merosot pada PRU-14. Berbanding parti-parti pembangkang
yang berjaya menawan negeri Johor pada PRU berkenaan, kedudukan PAS sebaliknya
membimbangkan. Kajian ini dibangunkan dengan tiga objektif iaitu untuk
menjelaskan prestasi PAS Johor pada PRU-11 hingga PRU-14, menghuraikan faktor
yang mempengaruhi prestasi serta menganalisis pendekatan yang boleh dilakukan oleh
PAS untuk mendepani cabaran di negeri Johor. Kajian dijalankan dengan
menggunakan pendekatan kualitatif dengan reka bentuk kajian kes jenis deskriptif.
Data diperoleh melalui kaedah temu bual yang dijalankan bersama para informan
utama dari lingkaran politik selain beberapa dokumen terpilih. Analisis dilakukan
secara deskriptif dan tematik dengan dibantu oleh perisian Atlas.ti. Dapatan kajian
menunjukkan kedudukan PAS di negeri Johor bersifat marginal dan tentatif berikutan
rintangan fungsional dan struktural. Penembusan PAS berdepan kesukaran disebabkan
oleh beberapa faktor seperti percanggahan dengan identiti Johor, kegagalan ideologi
dan pendekatan, perpecahan parti, kelemahan jentera dan akar umbi serta perubahan
strategi politik yang tidak menguntungkan. Justeru, kajian menggariskan dua landasan
utama yang perlu diberikan perhatian oleh PAS Johor iaitu melakukan penjenamaan
semula imej parti Islam serta pemilihan rakan kerjasama yang strategik dan
menguntungkan. Kelangsungan PAS di negeri ini secara keseluruhannya adalah
bergantung pada kemampuan parti untuk beradaptasi dengan suasana sosiopolitik di

negeri Johor.



Vi

ABSTRACT

PAS is a political party with an extensive experience and influence in Malaysia.
However, the position of PAS in several states including Johor implies an uncertain
trend. Despite having been established in the state of Johor since 1954, PAS’s
achievements in the state have not been very favourable. After showing a consistent
upward trend in GE-12 and GE-13, PAS’s performance declined again in GE-14. As
compared to the opposition parties that successfully conquered the state of Johor in the
GE, PAS’s position is rather concerned. This study was established with three
objectives namely to explain the performance of PAS Johor from GE-11 to GE-14,
describe the factors that affect performance and analyse the approach that PAS can
employ to deal with the challenges in the state of Johor. The study was conducted
using a qualitative approach with a descriptive case study design. Data was obtained
through interviews conducted with key informants from political circle in addition to
some selected documents. Analysis was carried out descriptively and thematically with
the assistance of Atlas.ti software. The findings of the study illustrate that the position
of PAS in the state of Johor is marginal and tentative due to functional and structural
interferences. The penetration of PAS is facing difficulties due to several factors such
as contradictions with Johor’s identity, failure of ideology and approach, party
divisions, weakness of machinery and grassroots as well as unfavourable changes in
political strategy. Hence, the study lays out the two main domain that PAS Johor needs
to pay attention to, which is to rejuvenate the image of the Islamic party together with
the selection of strategic and profitable cooperation partners. The survival of PAS in
this state as a whole depends on the party’s ability to adapt to the socio-political
landscape in the state of Johor.

BAB 1

PENDAHULUAN

1.1 Pengenalan

Bab ini memperkenalkan tentang kajian mengenai kedudukan Parti Islam Se-Malaysia
(PAS) di negeri Johor. Bersandarkan kepada wacana mengenai demokrasi, parti politik
dan pilihan raya, bahagian ini mewajarkan kedudukan PAS di negeri Johor dipilih
untuk dikaji. Hal ini berikutan dari sejarah panjang prestasi malap PAS di Johor selain
kemerosotan pencapaian parti berkenaan dalam Pilihan Raya Umum (PRU) ke-14
yang lalu. Perbincangan bertumpu kepada PAS Johor sebagai subjek utama kajian
dengan menjadikan prestasi dalam pilihan raya, faktor penentuan prestasi serta cabaran
yang dihadapi parti berkenaan di negeri Johor sebagai fokus kajian. Kajian ini penting
bagi membolehkan PAS Johor tampil lebih dinamik dan berdaya saing pada pusingan
pilihan raya yang akan datang. Turut dibincangkan adalah komponen-komponen

penting yang memandu keseluruhan kajian.

1.2 Latar belakang

Malaysia merupakan negara yang mengamalkan sistem demokrasi berparlimen.
Menurut sistem ini, pelaksanaan pilihan raya menjadi ukuran penting terhadap tahap
demokrasi yang dipraktikkan oleh sesebuah negara (Mohd Azmir & Afi, 2020).
Menerusi sistem pilihan raya juga, legitimasi sesuatu pemerintahan ditentukan oleh
rakyat yang bertindak memilih kerajaan yang akan memerintah untuk suatu tempoh
yang tertentu (Almond & Powell, 2010). Kajian ini bertitik tolak dari pandangan E. E.
Schattschneider (1942) yang menyatakan bahawa parti politik telah melahirkan

demokrasi, sementara sistem demokrasi moden seperti yang diamalkan pada hari ini



tidak mungkin dapat berlangsung tanpa adanya parti politik. Pandangan ini juga
disokong oleh sebahagian besar ahli teori parti politik yang rata-ratanya berpendirian
bahawa kelemahan atau ketiadaan demokrasi dalam sesebuah negara adalah berpunca
dari kelemahan atau ketiadaan parti politik (Stokes, 1999). Justeru, kedudukan parti
politik lazimnya dianggap sebagai lebih tinggi kerana kewujudannya akan mendorong
pengimplementasian sistem demokrasi yang lebih baik.

Sistem demokrasi yang baik menurut Azhar (2014) tidak seharusnya diukur
melalui elemen prosedur seperti pilihan raya semata-mata. Sebaliknya, demokrasi
tulen turut perlu disertai dengan kewujudan pemodenan dan pembangunan, kebebasan,
pemeliharaan terhadap hak asasi manusia, perkembangan intelektual yang pesat,
kemajuan ketamadunan, kepimpinan yang demokratik serta pertukaran parti
pemerintah (Azhar, 2014; Kuru, 2021; Lipset, 1959; Zaini, 2019; Zawiyah &
Mohammad Agus, 2015). Pematuhan terhadap kesemua kriteria berkenaan adalah bagi
membolehkan paksi kuasa pemerintahan negara ditumpukan pada kepentingan
golongan rakyat terbanyak yang merupakan teras utama dalam demokrasi (Bollen,
1981; Dahl, 2000). Justeru, pilihan raya yang diadakan perlu bersifat kompetitif di
antara parti-parti politik yang bertanding untuk mewujudkan ruang demokrasi yang
lebih terbuka (Schumpeter, 1947; Vanhanen, 2003). Di sini wujudnya keperluan parti
politik untuk bertindak sebagai aktor dan pemain utama dalam sistem demokrasi di
mana parti politik yang kuat akan mewujudkan praktis demokrasi yang lebih baik
(Schattschneider, 1942; Stokes, 1999). Selari dengan doktrin tersebut, maka kajian ini
berpendirian bahawa adalah penting dan utama bagi sesebuah parti politik untuk
menjadi kuat dan kompetitif agar keluhuran sistem demokrasi dapat terus terpelihara.

Walau bagaimanapun, sistem demokrasi di Malaysia sering dibahaskan
sebagai tidak sepenuhnya demokratik. Hal ini merujuk kepada beberapa sarjana
terdahulu yang mengklasifikasikan Malaysia sebagai sebuah negara semi-democracy
(Case, 1993), quasi-democracy (Zakaria, 1989) serta disifatkan sebagai neither
democratic nor authoritarian (Crouch, 1996). Hal ini berikutan, Malaysia tidak pernah
bertukar parti pemerintah untuk suatu tempoh yang lama iaitu sejak kemerdekaan pada
tahun 1957 sehingga 2018. Situasi ini berbeza dengan negara-negara yang
mengamalkan sistem demokrasi yang lebih matang seperti Amerika Syarikat mahupun
Britain yang mana pertukaran parti pemerintah pada setiap penggal menerusi pilihan
raya merupakan amalan kebiasaan. Sepanjang tempoh 61 tahun tersebut, Malaysia

diperintah oleh gabungan parti-parti politik berasaskan konsep politik permuafakatan



dinamai Barisan Nasional (BN, sebelumnya Perikatan) dengan diterajui oleh United
Malays National Organisations (UMNO) sebagai parti dominan.

Walaupun demikian, Malaysia telah mengadakan pilihan raya di peringkat
Persekutuan dan negeri secara konsisten iaitu pada setiap tempoh lima tahun.
Sepanjang 13 kali pusingan pilihan raya yang diadakan di negara ini sebelum tahun
2018, UMNO-BN kekal sebagai pemerintah di peringkat Persekutuan walaupun
berlaku beberapa siri peralihan kuasa di peringkat negeri. Melihat kepada situasi ini,
sarjana seperti Steven Levitsky dan Lucan Way (2010) cenderung mengungkapkan
Malaysia sebagai sebuah negara yang mengamalkan sistem pemerintahan
autoritarianisme kompetitif di mana terdapat unsur-unsur penggabungan di antara ciri-
ciri demokrasi dengan tadbir urus autoritarian. Manipulasi dilakukan terhadap kriteria
rejim demokratik seperti pilihan raya yang bebas dan adil, hak untuk mengundi, hak-
hak politik dan kebebasan sivil untuk tujuan kelangsungan rejim (Muhamad
Takiyuddin & Sity, 2016). Melalui sistem ini, meskipun pilihan raya diadakan secara
berkala namun dalam masa yang sama ianya turut terdedah dengan pelbagai
eksploitasi yang dilakukan oleh parti pemerintah (Muhamad Nadzri & Jamaie, 2018).

Namun begitu, ruang-ruang kepembangkangan tetap wujud serta berupaya
untuk menggugat kedudukan pemerintah di Malaysia. Situasi ini boleh ditinjau melalui
trend dan perkembangan persaingan pilihan raya di negara ini bermula PRU ke-10
(selepas ini ditulis PRU-10) sehingga kejatuhan mengejutkan UMNO-BN dalam PRU-
14 yang lalu. Fenomena penghakisan sokongan terhadap UMNO-BN bermula tahun
1999 ini selanjutnya menyarankan bahawa Malaysia sedang menerima gelombang
budaya politik baharu menggantikan amalan politik lama yang sekian lama
mendominasi spektrum politik Malaysia. Hal ini bermaksud Malaysia secara perlahan-
lahan mula meninggalkan politik berasaskan nilai konservatif seperti perkauman,
penaungan dan feudalisme kepada isu-isu yang lebih bersifat sejagat seperti keadilan,
ketelusan, tadbir urus yang baik serta kepentingan awam (Loh, 2009; Muhamad
Takiyuddin & Sity, 2016). Seterusnya, parti-parti pembangkang mula menggerakkan
usaha ke arah mewujudkan sistem dwiparti bagi memecahkan tradisi sistem satu parti
dominan UMNO-BN di Malaysia (Muhamad Takiyuddin & Sity, 2016; Nor Faezah &
Muhamad Nadzri, 2018).

Politik Malaysia di peringkat yang lebih mikro tidak kurang menariknya.
Demokrasi, parti politik, dan pilihan raya di setiap negeri di Malaysia juga mempunyai

dinamisme, aturan, keunikan dan interaksinya yang tersendiri. Berbanding kesemua



13 buah negeri dan tiga wilayah Persekutuan yang terdapat di Malaysia, negeri Johor
merupakan antara negeri yang menarik untuk dikaji dalam konteks demokrasi dan
persaingan pilihan raya di negara ini. Terkenal dengan jolokan kubu kuat UMNO,
perkembangan mutakhir yang berlaku di negeri selatan tanah air ini mempunyai merit
tertentu untuk di analisis. Francis E. Hutchinson (2018) menyenaraikan tiga faktor bagi
menyokong hujah relevansi negeri Johor iaitu; (i) kelebihan ekonomi, (ii) saiz kerusi
parlimen, dan (iii) negeri kelahiran UMNO.

Dari aspek ekonomi, Johor memiliki kepelbagaian industri termasuklah dalam
sektor pembuatan, perkilangan, perladangan serta minyak dan gas. Selain merupakan
antara pengeluar utama minyak sawit negara, Johor juga memiliki sejumlah besar
kilang yang menghasilkan perabot, tekstil serta komponen elektrik dan elektronik
(Hutchinson, 2018). Negeri ini juga merupakan hab tumpuan pembangunan ekonomi
negara. Iskandar Malaysia contohnya, merupakan sebuah inisiatif pembangunan
ekonomi berprofil tinggi negara yang telah dimulakan kerajaan sejak tahun 2006 lagi.
Sehingga Jun 2020 sahaja, projek ini telah mencatatkan jumlah kumulatif pelaburan
sebanyak RM332.11 bilion dalam pelbagai sektor termasuklah pembuatan, logistik,
pelancongan, penjagaan kesihatan, pendidikan dan kewangan (Iskandar Regional
Development Authority, 2020). Selain itu, Johor turut memiliki Pengerang Integrated
Petroleum Complex yang bernilai RM170 bilion. Kompleks berkeluasan 20,000 ekar
ini menempatkan kilang minyak, kilang petrokimia serta kemudahan import dan
regasifikasi gas cecair asli (Johor Petroleum Development Corporation Berhad,
2021). Kesemua ini menjadikan Johor sebagai merupakan antara penyumbang
ekonomi terpenting kepada negara.

Dari aspek politik, Johor memiliki jumlah bilangan kerusi parlimen kedua
tertinggi di Malaysia selepas negeri Sarawak. Terdapat 26 kawasan parlimen di negeri
Johor iaitu Segamat, Sekijang, Labis, Pagoh, Ledang, Bakri, Muar, Parit Sulong, Ayer
Hitam, Sri Gading, Batu Pahat, Simpang Renggam, Kluang, Sembrong, Mersing,
Tenggara, Kota Tinggi, Pengerang, Tebrau, Pasir Gudang, Johor Bahru, Pulai,
Iskandar Puteri, Kulai, Pontian dan Tanjung Piai (Suruhanjaya Pilihan Raya, 2018).
Jumlah ini adalah lebih banyak jika dibandingkan dengan negeri Selangor yang hanya
memiliki 22 kawasan parlimen walaupun negeri berkenaan adalah negeri yang
memiliki jumlah penduduk terbesar di Malaysia, manakala Johor pula di tempat kedua.
Disebabkan jumlah kerusi parlimen yang banyak, sudah tentu keputusan pilihan raya

di negeri Johor akan memberi implikasi tertentu kepada kerajaan Pusat di Putrajaya.



Selain memiliki kelebihan dari sudut ekonomi dan politik, Johor juga
merupakan negeri kelahiran UMNO yang mengetuai pentadbiran politik kerajaan
Persekutuan sebelum tahun 2018. Sepanjang lebih enam dekad yang lalu, UMNO telah
membina reputasi politik yang cemerlang di Johor. Terdapat beberapa fakta penting
berkenaan hubungan UMNO dan negeri Johor. UMNO ditubuhkan di negeri Johor
pada tahun 1946. Negeri ini juga telah melahirkan ramai tokoh pemimpin negara dan
menteri-menteri kanan kabinet saban tahun (Hutchinson, 2018; Mohamed Nawab &
Rashaad, 2018). Selain itu, Johor juga sering disebut sebagai kubu kuat dan simpanan
tetap buat UMNO dan BN. Gandingan UMNO-BN bukan sahaja berjaya mengekalkan
kuasa pemerintahan sepanjang hampir enam dekad, bahkan prestasi yang ditunjukkan
dalam pilihan raya turut begitu memberangsangkan (Junaidi, 2020). Menariknya,
ketika peralihan sokongan terhadap BN dilihat berlaku di peringkat Persekutuan dan
beberapa negeri lain pada PRU tahun 1990, 1999 dan 2008, kedudukan UMNO-BN di
negeri Johor tetap tidak terjejas (Hutchinson, 2020). Keunikan hubungan UMNO dan
Johor ini dibahaskan oleh Hutchinson (2018) sebagai Johor’s exceptionalism.

Ketiga-tiga faktor ini menjadi indikator penting bahawa politik Johor adalah
signifikan untuk dikaji. Sebahagian sarjana berpandangan, keputusan pilihan raya bagi
negeri Johor adalah cerminan kepada kerajaan yang memerintah di peringkat Pusat.
Hal ini sebagaimana yang dinyatakan oleh Junaidi (2020) bahawa parti-parti politik
selain UMNO dan BN yang ingin menguasai Putrajaya perlu terlebih dahulu menawan
negeri Johor. Senada dengan beliau adalah Hutchinson (2018) yang berpendapat
bahawa kuasa BN di peringkat Persekutuan bakal terjejas sekiranya pemerintahan
UMNO tumbang di negeri Johor. Pandangan ini mempunyai merit tersendiri terutama
selepas UMNO-BN tumpas di tangan gabungan Pakatan Harapan (PH) di kedua-dua
peringkat negeri dan Persekutuan pada PRU-14 sekali gus menjadikan persaingan
elektoral di Johor kian dinamik (Junaidi, 2020; Muhamad Nadzri & Jamaie, 2018;
Muhamad Takiyuddin, 2018).

Dari sudut gerakan pembangkang, parti-parti lawan seperti Democratic Action
Party (DAP) dan Parti Keadilan Rakyat (PKR) turut berdepan laluan sukar untuk
menembusi tembok UMNO di Johor. Sepanjang 12 kali PRU diadakan sehingga tahun
2008, DAP umpamanya hanya pernah memenangi satu kerusi parlimen di Johor iaitu
pada PRU tahun 1978 dan 2008, selebihnya disapu bersih oleh BN. Manakala di
peringkat Dewan Undangan Negeri (DUN), parti oposisi tidak pernah berjaya menang

lebih 10 peratus dari jumlah kerusi yang dipertandingkan kecuali pada PRU tahun



1959, 1990 dan 2008. Pada tiga pilihan raya ini, parti oposisi hanya mampu
memenangi empat hingga enam kerusi sahaja yang tidak melepasi angka 15 peratus
dari keseluruhan kerusi DUN Johor (Hutchinson, 2018). DAP bagaimanapun pada
PRU-13 mula mencabar dominasi BN apabila menang 13 kerusi DUN dan empat
kerusi Parlimen. Johor pada PRU tersebut mula menampakkan kesan berlakunya
tsunami politik dan urban swing khususnya oleh pengundi Cina (Fernando, 2012;
Thock & Tan, 2016) Sementara bagi PKR, parti tersebut hanya mula mencatatkan
kemenangan dalam PRU-13 apabila menang satu kerusi masing-masing di kawasan
parlimen Batu Pahat dan DUN Bukit Batu (Suruhanjaya Pilihan Raya, 2013).

Bagaimanapun bagi PAS, prestasi politik parti berkenaan sepanjang 14 kali
pilihan raya diadakan agak membimbangkan walaupun usia pertapakannya telah lama
di negeri Johor berbanding parti-parti oposisi yang lain. Selain penubuhan UMNO
pada tahun 1946, PAS juga merupakan antara parti politik Melayu-Islam terawal yang
bertapak di negeri Johor. PAS telah mula meletakkan calon dan bertanding dalam
pilihan raya di negeri Johor sejak PRU pertama lagi. Namun, parti ini hanya mula
mencatatkan kemenangan sulung dalam persaingan pilihan raya pada PRU tahun 2004.
Kemenangan tersebut juga hanya kemenangan teknikal selepas PAS diumumkan
menang tanpa bertanding. Pencapaian terbaik PAS di negeri Johor pula adalah pada
PRU-13 di mana parti Islam berjaya memenangi empat kerusi DUN iaitu di kawasan
Maharani, Sungai Abong, Parit Yaani dan Puteri Wangsa. Sementara di peringkat
kawasan parlimen negeri Johor, PAS tidak pernah mencatatkan sebarang kemenangan
sepanjang sejarah pilihan raya diadakan (Hutchinson, 2020; Mohd Hasbie, 2014; Wan
Saiful, 2017).

Pencapaian PAS dalam PRU-14 kembali merudum apabila parti berkenaan
hanya menang satu kerusi DUN Johor iaitu di Bukit Pasir. Kawasan ini
memperlihatkan pertembungan dua penjuru antara PAS dan BN manakala pencalonan
dari PH ditolak. Jumlah kemenangan PAS ini secara relatifnya jauh lebih rendah
berbanding parti oposisi yang lain seperti DAP yang memenangi 14 kerusi, PKR
menang di lima kerusi, Parti Amanah Negara (AMANAH) menang di sembilan kerusi,
dan Parti Pribumi Bersatu Malaysia (BERSATU) yang menang lapan kerusi di DUN
negeri Johor. Prestasi sama ditunjukkan oleh parti-parti berkenaan di peringkat
parlimen iaitu DAP, PKR, AMANAH dan BERSATU masing-masing menang
sebanyak lima, tujuh, satu dan lima kerusi, sementara PAS masih gagal memenangi

sebarang kerusi (Suruhanjaya Pilihan Raya, 2018). Dalam konteks penerimaan



pengundi terhadap parti berasaskan Melayu-Islam selain UMNO dalam PRU tersebut
di negeri Johor, AMANAH dan BERSATU mempamerkan indikasi penerimaan yang
lebih baik berbanding PAS walaupun usia kedua-dua parti ini jauh lebih muda.

Melihat pada pencapaian PAS dalam PRU-14 dalam konteks yang lebih besar,
situasi yang dialami di negeri Johor ini mirip dengan yang berlaku di negeri Selangor.
Di Selangor, PAS juga hanya berjaya mempertahankan satu kerusi DUN pada PRU-
14 berbanding 15 kerusi yang dimenangi dalam PRU-13. Pada waktu yang sama,
prestasi PAS juga secara relatifnya memaparkan peningkatan di empat negeri lain iaitu
Kelantan, Terengganu, Kedah dan Pahang. Di negeri Kedah dan Pahang umpamanya,
PAS telah memberikan saingan yang hebat kepada PH dan BN. Sementara di Kelantan
dan Terengganu, PAS telah menafikan PH apabila pakatan berkenaan gagal
memenangi sebarang kerusi baik di peringkat parlimen mahupun DUN (Ahmad Fauzi,
2018; Junaidi, Nor Ellyanis & Muhammad Hazim, 2020; Muhamad Helmy &
Muhamad Nadzri, 2018). Namun, situasi sebaliknya berlaku di negeri Johor apabila
PAS hanya menduduki tempat ketiga dalam persaingan tiga penjuru menentang BN
dan PH. Prestasi beberapa parti lain yang lebih muda seperti BERSATU dan
termasuklah AMANAMH juga jauh lebih baik dari PAS.

Keraguan juga timbul kerana PAS telah meletakkan jumlah pencalonan yang
tinggi di negeri Johor pada PRU-14. Dari sudut jumlah kerusi yang dipertandingkan,
PAS secara puratanya menunjukkan peningkatan pencalonan pada setiap pilihan raya
bermula dari PRU pertama. Namun, PRU-14 menunjukkan angka pencalonan tertinggi
dalam sejarah pilihan raya apabila PAS meletakkan 41 pencalonan di DUN negeri ini
manakala 20 calon bertanding di peringkat parlimen. Melalui angka tersebut, boleh
disimpulkan bahawa PAS mempunyai keyakinan yang tinggi bagi memperoleh
kemenangan atau sekurang-kurangnya peningkatan kerusi yang dimenangi dalam
PRU berkenaan. Namun, situasi sebaliknya berlaku apabila PAS menjadi parti terkecil
di dalam DUN Johor. Situasi ini juga memberikan gambaran bahawa PAS berdepan
penolakan di Johor. Bahkan jika ditelurusi dari sejarah prestasi PAS dalam pilihan raya
di negeri Johor, parti berkenaan jelas berdepan dengan kesukaran untuk mendapat
tempat di negeri selatan tanah air ini.

Berdasarkan situasi berkenaan, keupayaan dan kedudukan PAS di Johor
dipersoalkan walaupun usia pertapakan parti Islam di negeri berkenaan telah mencapai
lebih enam dekad. Sekiranya isu ini dibiarkan berterusan dan tidak diatasi, PAS

dikhuatiri bakal terus berdepan dengan defisit sokongan dan tidak lagi relevan dalam



landskap politik Johor pada masa akan datang. Berdasarkan prestasi politik dan trend
yang ditunjukkan ini, kedudukan dan kelangsungan PAS di negeri Johor wajar untuk
dikaji secara lebih mendalam bagi membolehkan parti Islam ini tampil lebih dinamik

dan berdaya saing di negeri Johor.

1.3 Permasalahan kajian

Permasalahan mengenai kedudukan PAS di negeri Johor boleh dianalisis dengan
melihat kepada tiga isu utama iaitu; (i) Kesukaran PAS meluaskan pengaruh di negeri
Johor, (ii) kesan perubahan ideologi dan pendekatan parti terhadap prestasi PAS di
Johor serta (iii) keterbatasan akses politik PAS di negeri Johor.

Isu pertama yang berkaitan dengan kedudukan PAS di negeri Johor adalah
kesukaran PAS meluaskan pengaruh di negeri Johor. Ketidakupayaan PAS ini
disebutkan secara jelas oleh sarjana-sarjana yang mengkaji tentang politik Johor.
Melalui kajian mereka, PAS disebutkan sebagai ““...has always been small in Johor...”
(Wan Saiful, 2017: 35), “...has not been able to make any significant electoral inroads
in Johor...” (Hutchinson, 2018: 12), “...have struggled to make any inroad over the
years...” (Mohamed Nawab & Rashaad, 2018: 369), “...never having a formidable
presence in Johor...” (Lee & Chan, 2020: 26). Melalui kenyataan tersebut jelas
menunjukkan bahawa kelangsungan PAS di Johor berada di tahap yang perlu
diberikan perhatian khusus. Kebenaran ini lebih kukuh apabila PAS tidak pernah
menang sebarang kerusi dalam persaingan pilihan raya di Johor sepanjang tempoh
1959 hingga 1999. Kemenangan PAS pada 2004 pula adalah kemenangan secara
teknikal berikutan PAS diisytihar menang tanpa bertanding. Peningkatan prestasi PAS
PRU-12 dan PRU-13 juga tidak kekal lama apabila kembali merosot pada PRU-14.

PRU-14 seharusnya menjadi medan buat PAS bagi memperkukuhkan
kedudukan mereka di negeri Johor dengan mengambil kira jumlah kerusi sedia ada
yang dimiliki parti berkenaan sejak 2013. Namun demikian, perkara tersebut tidak
berlaku apabila PAS bertindak mengubah haluan parti sebelum PRU-14 iaitu selepas
PAS kembali memperjuangkan agenda hudud, mula mendekati UMNO serta
meninggalkan satu demi satu rakan pembangkangnya dalam PR (Muhamad Helmy &
Muhamad Nadzri, 2018; Muhamad Takiyuddin & Amalin, 2016; Syahidulamri, 2016;

Wan Saiful, 2018). Di Johor, PH mengambil alih tampuk pemerintahan kerajaan negeri

